Om mekaar siek te maak...
“Vavi, gaan hang jouself of vlieg hel toe.” Met die woorde het die skatryk sakeman mnr. Kenny Kunene ’n siedende aanval op die hoofsekretaris van Cosatu gedoen. Met hulle woeste bekgeveg het die twee bulle ons demokrasie ’n groot guns bewys: die tafel is gedek, nie met soesji nie, maar met die braaksels wat ons sal moet skoonmaak en optel as ons weer ’n trotse nasie wil wees wat eendag saam om die tafel sal aansit soos ordentlike mense wat ’n volwasse gesprek kan voer.

Of ons nou siek word van ondervoeding of van oorvreet, die ware feite is duidelik deur die twee menere uitgestal. Dit is glashelder dat die oer sondes van jaloesie en gierigheid ons volk met mening teister en dat die rooi ligte flikker. Dat ons spartel om die emosies te beteuel staan soos ’n paal bo water: dit brand in ons binneste soos `n knetterende vuur! Om nie te praat van hoe die arrogansie en onverdraagsaamheid die olie op die vuur was nie...

Is daar ’n doepa om die siek mense weer gesond te dokter?

Mag ek in alle beskeidenheid die volgende medisyne voorskryf: ’n Terugkeer na nederigheid, verdraagsaamheid en basiese beginsels van ordentlike menswees. By all means kan ons verskil en kritiek lewer. Natuurlik gaan ons altyd rykes en armes by ons hê. Maar in hemelsnaam, kom ons wees sensitief vir ander se pyn, lyding en vernedering. Kom ons debatteer met waardigheid, respek en eerbied. Die renons en haat sal ons nêrens bring nie, trouens, so sal ons mekaar gou vernietig. Dit is tyd om te besin. Net so min as wat die arme alleen verantwoordelik is vir sy ellende, net so min kan die ryke aanspraak maak op alleenseggenskap op sy rykdom en allermins met arrogansie verklaar: “ek is ’n selfgemaakte man” Die bekende gesegde, No man is an island, behoort weer afgestof en na waarde geskat te word. Ons trap en klim beslis op mekaar, so gaan party onder en ander kom bo uit in die geskarrel. Die een se dood is die ander se brood! Waarom erken en vier ons nie eerder die interafhanklikheid nie? Ons kan mos as ons wil en hard werk ’n simbiose tot almal se voordeel skep. 
Die skrywer Cormac McCarthy het die gevare wat ons in die gesig staar treffend uitgebeeld in sy twee boeke wat ook verfilm is, No country for old men en The Road. Totale disintegrasie en vernietiging van die samelewing en alles wat goed en mooi is, sal ons voorland wees as ons die basiese beginsels van respek verloor en vertrap, het hy gewaarsku. 
Die onderonsie was heerlik sensasioneel, beslis. Ons middelklas mense het lekker gelees, gekyk na die foto`s met monde wat water en toe lekker gelag vir die uitsprake van die twee magtige here.  Maar as jy stilstaan en nadink besef jy onmiddellik: Dit is lelik. Onwaardig. En dit is nie hoe dit moet wees nie. Hoe ons dinge doen is belangrik. Dit kan mos beter gedoen word.  Ons is dit aan mekaar verskuldig. En as ons dit wel regkry sal almal, ryk en arm, ’n beter lewe kan lei en die vrugte pluk. En saam partytjie hou...

-Anoniem.
